
ქალბატონებო და ბატონებო,
პირველ რიგში მადლობას გადაგიხდით მოწვევისთვის. 
შრომის უფლება ადამიანის ერთ-ერთ ფუნდამენტური და ამასთანავე საქართველოს უმაღლესი კანონით, ისევე როგორც არა ერთი საერთაშორისო დოკუმენტით  გარანტირებული უფლებაა. შესაბამისად, საქართველოს ხელისუფლებისთვის ადამიანი და ადამიანის უფლებები, მათ შორის შრომის უფლებები პრიორიტეტულ საკითხს წარმოადგენს. 
შრომის საერთაშორისო ორგანიზაციასთან აქტიური თანამშრომლობის შედეგად 2013 წელს გაუმჯობესდა საქართველოს შრომის კოდექსი, განმტკიცდა დასაქმებულების სამუშაო უფლებები და პირობები, აგრეთვე  შრომის სტანდარტები დავუახლოვეთ და ახალ, ევროპულ და საერთაშორისოდ აღიარებულ სტანდარტებზე გადავიყვანეთ.
 საქართველოს პარლამენტმა 2017 ნოემბერში  მოახდინა შრომის საერთაშორისო ორგანიზაციის N144 კონვენციის (შრომის საერთაშორისო სტანდარტების განხორციელების ხელშეწყობის მიზნით სამმხრივი კონსულტაციების შესახებ) რატიფიცირება, თუმცა აუცილებელია აღინიშნოს, რომ სახელმწიფომ აღნიშნული კონვენციის მოთხოვნების გათვალისწინება წინმსწრებად, 2013 წელს შრომის კოდექსის გაუმჯობესების დღიდან დაიწყო, როდესაც სოციალური პარტნიორობის სამმხრივი კომისია შეიქმნა. სამმხრივი კომისია გზაგამტარია ბიზნესსა და დასაქმებულებს შორის და ხელს უწყობს ქვეყნის სოციალური და ეკონომიკური კაპიტალის განვითარებას, შრომის კულტურისა და სტანდარტების ამაღლებას.  გარდა ამისა, ის წარმოადგენს  სამმხრივ პლატფორმას შრომასა და მის თანმდევ სფეროში მნიშვნელოვანი გადაწყვეტილებების და შესაბამისი რეფორმების განსახორციელებლად. ორ „სოციალურ პარტნიორსა“ და მთავრობას შორის დიალოგი ხელს უწყობს კონსენსუსის მიღწევას და მნიშვნელოვანი აქტორების დემოკრატიულ ჩართულობას.
შრომის უფლებების დაცვის საკანონმდებლო გარანტიების შექმნის  და საერთაშორისო დონეზე აღებული ვალდებულებების შესრულების მიზნით, აქტიურად ვმუშაობთ შრომის კანონმდებლობის შეცვლის და მისი ევროკავშირის კანონმდებლობასთან დაახლოების მიმართულებით.
ევროკავშირსა და საქართველოს შორის ასოცირების შეთანხმების XXX დანართი მოიცავს იმ ევროდირექტივების ჩამონათვალს, რომლებიც შეეხება შრომისა და დასაქმების სფეროში განსახორციელებელ საკანონმდებლო ცვლილებებს. 2017 წელს სამინისტროს მიერ მომზადდა საკანონმდებლო  პაკეტი სამი ევროდირექტივით  განსაზღვრულ მოთხოვნებთან შესაბამისობაში მოყვანის მიზნით, რომელიც ითვალისწინებს პირთა თანასწორუფლებიანობის პრინციპის დაცვას, დამსაქმებლის ვალდებულებას დაიცვას პირთა თანასწორუფლებიანობის პრინციპი არამარტო შრომით სახელშეკრულებო ურთიერთობებში, არამედ წინსახელშეკრულებო ურთიერთობებშიც, რაც გულისხმობს ვაკანსიის შესახებ განცხადების გამოქვეყნებისა და გასაუბრების ეტაპზე დისკრიმინაციის დაუშვებლობას რაიმე ნიშნით და სხვ. ცვლილებების პაკეტი წარედგინა საქართველოს პარლამენტს და ამჟამად განხილვის პროცესშია. 
ხოლო, დღეის მდგომარეობით მიმდინარეობს იმ ევროდირექტივების შესაბამისად საკანონმდებლო ცვლილებების პროექტის მომზადება, რომელთა ტრანსპოზიციის ვადად 2018 წელია განსაზღვრული. 	Comment by Elza Jgerenaia: სექტემბრის  თვეს შეგნებულად არ  ვუთითებთ, უკვე ვადები  ისედაც დარღვეულია
როდესაც ვსაუბრობთ შრომის კოდექსის დებულებებზე და კოდექსში განსახორციელებელ ცვლილებებზე ხაზგასმით უნდა აღინიშნოს შრომის უფლებების აღმასრულებელი მექანიზმებით დაცვის საკითხები და ის რომ აუცილებელია არსებობდეს შრომის კანონმდებლობისა და შრომის პირობების დაცვაზე სახელმწიფო ზედამხედველობა და კონტროლი. 
შრომის კოდექსში განხორციელებული ცვლილებების საფუძველზე დაინერგა შრომითი მედიაციის მექანიზმი, რომლის მიზანია ხელი შეუწყოს შრომითი ურთიერთობების საფუძველზე წარმოშობილი დავების გადაწყვეტის ეფექტური მექანიზმის შექმნას, რაც საშუალებას მისცემს მოდავე მხარეებს მოკლე დროში და ნაკლები დანახარჯების გარეშე გადაწყვიტონ კოლექტიური შრომითი დავა. კოლექტიური შრომითი დავების ეფექტური მექანიზმი შეამცირებს გაფიცვების ალბათობას და მხარეებს თავიდან ააცილებს გაფიცვის შედეგად გამოწვეულ ზიანს/დანახარჯებს, კვალიფიციური კადრების გადინებას და ხელს შეუწყობს დამსაქმებლებსა და დასაქმებულებს შორის ურთიერთნდობის ჩამოყალიბებას.
მაგალითისთვის, 2013 წლიდან დღემდე ადგილი ჰქონდა 35 შრომით დავას, სადაც საქართველოს ოკუპირებული ტერიტორებიდან დევნილთა, შრომის, ჯანმრთელობისა და სოციალური დაცვის სამინისტროს  მიერ დანიშნული მედიატორი იყო ჩართული. 35 დავიდან  დაახლოებით 70% დადებითად გადაწყდა.
ცალკე აღნიშვნის საგანია შრომის უსაფრთხოების საკითხი. 2015 წელს საფუძველი ჩაეყარა ახალ, თანამედროვე, ევროპულ და საერთაშორისო სტანდარტებზე დაფუძნებულ შრომის ინსპექტირების მექანიზმის დანერგვას.  
საქართველოს მთავრობის 2016 წლის 7 მარტის №112 დადგენილებით, იძულებითი შრომისა და შრომითი ესპლუატაციის პრევენციისა და მათზე რეაგირების მიზნით დამტკიცდა სახელწიფო ზედამხედველობის განხორციელების წესი. შრომის პირობების ინსპექტირების დეპარტამენტის მიერ 2016 წლიდან დღემდე განხორციელებული ინსპექტირებების შედეგად, იძულებითი შრომის შემთხვევები არ აღმოჩენილა.
2017 წელს შრომის პირობების ინსპექტირების დეპარტამენტმა საქართველოს ეკონომიკისა და მდგრადი განვითარების სამინისტროს, ტექნიკური და სამშენებლო ზედამხედველობის სააგენტოსთან თანამშრომლობით შეიმუშავა და საქართველოს მთავრობამ დაამტკიცა ტექნიკური რეგლამენტი "სიმაღლეზე მუშაობის უსაფრთხოების მოთხოვნების შესახებ", რომელიც სიმაღლეზე მუშაობის უსაფრთხოების მოთხოვნებს განსაზღვრავს. ტექნიკური რეგლამენტით რეგულირდება ძირითადი მოთხოვნები სიმაღლეზე სამუშაოების შესრულებისას და პრევენციული ღონისძიებების ზოგადი პრინციპები, წესდება დამსაქმებელთა და დასაქმებულთა ვალდებულებები, რომლებიც მიმართულია უსაფრთხო და ჯანსაღი სამუშაო გარემოს შექმნისაკენ. 
შრომის პირობების ინსპექტირების დეპარტამენის მიერ დამუშავდა და საქართველოს კანონმდებლობაში ტრანსპოზიციის მიზნით მომზადდა რიგი ევროდირექტივები.
2018 წლის 7 მარტს, მიღებულ იქნა საქართველოს კანონი „შრომის უსაფრთხოების შესახებ“, რომლის მიზანია იმ   ძირითადი   მოთხოვნების     და   პრევენციული ღონისძიებების   ზოგადი   პრინციპების   განსაზღვრა,   რომლებიც   უკავშირდება   სამუშაო  ადგილზე შრომის უსაფრთხოების საკითხებს, არსებულ და მოსალოდნელ საფრთხეებს, უბედური   შემთხვევებისა   და   პროფესიული   დაავადებების   თავიდან   აცილებას, დასაქმებულთა   სწავლებას,   ინფორმირებას,   კონსულტირებასა   და   მათ   თანაბარ ჩართულობას შრომის უსაფრთხოებისა და ჯანმრთელობის დაცვის საკითხებში. კანონი არეგულირებს   დამსაქმებელთა, დასაქმებულთა,  დასაქმებულთა წარმომადგენლებისა და სამუშაო სივრცეში მყოფი სხვა პირების   უფლებებს,   მოვალეობებსა   და   პასუხისმგებლობებს,   რომლებიც დაკავშირებულია  უსაფრთხო  და ჯანსაღი სამუშაო გარემოს შექმნასთან. პირველ ეტაპზე კანონი  ვრცელდება  მძიმე,   მავნე   და   საშიშპირობებიან   სამუშაოებზე, ხოლო მომდევნო წლებში ეტაპობრივად მოხდება სხვადასხვა სექტორების მოცვა.
გარდა ამისა, კანონი მიზნად ისახავს შემდეგ საკთხებს, როგორებიცაა:

· უსაფრთხო და ჯანსაღი სამუშაო გარემოს შესაქმნელად სახელმწიფო ორგანოების, დამსაქმებელთა, დასაქმებულთა, დასაქმებულთა წარმომადგენლებისა და სამუშაო სივრცეში მყოფ სხვა პირების უფლებების, მოვალეობებისა და პასუხისმგებლობების განსაზღვრა;
· სამუშაო ადგილებზე შრომის უსაფრთხოების ორგანიზებისა და მართვის გაუმჯობესება; 
· უბედური შემთხვევებისა და პროფესიული დაავადებების შემცირება და პრევენცია. 
კანონის არსს წარმოადგენს, განისაზღვროს  შრომის ბაზარზე არსებული საწარმოებისთვის  შრომის უსაფრთხოების კუთხით ოპერირების ერთიანი სტანდარტი. გაიმიჯნოს და დაკონკრეტდეს დამსაქმებლისა და დასაქმებულის უფლება-მოვალეობები, ვალდებულებები და პასუხისმგებლობის ფარგლები, რაც გახდება შრომითი ურთიერთობის სუბიექტების ურთიერთთანამშრომლობის გაღრმავების, შრომის ნაყოფიერებისა და ცნობიერების ამაღლების, სამუშაო ადგილებზე ჯანსაღი და უსაფრთხო გარემოს შექმნის გარანტი.
„შრომის უსაფრთხოების შესახებ“ საქართველოს კანონიდან გამომდინარე, სამინისტრომ შეიმუშავა  და დამტკიცდა:

· „საქართველოს ოკუპირებული ტერიტორებიდან დევნილთა, შრომის, ჯანმრთელობისა და სოციალური დაცვის სამინისტროს მიერ გამოსაყენებელი ადმინისტრაციული სამართალდარღვევის ოქმის ფორმის, მისი შევსებისა და წარდგენის წესის, სააღსრულებო ფურცლის ფორმის დამტკიცების შესახებ“;

· მომეტებული საფრთხის შემცველი, მძიმე, მავნე და საშიშპირობებიანი სამუშაოების ჩამონათვალი; 

· შერჩევითი კონტროლის წესი და პირობები.

მიმდინარე ეტაპზე, შრომის პირობების ინსპექტირების დეპარტამენტი აქტიურად არის ჩართული „შრომის უსაფრთხოების შესახებ“ საქართველოს კანონში შესატანი ცვილელების დამუშავების პროცესში.
და ბოლოს უნდა აღინიშნოს, რომ   სახელმწიფო სისტემურად უდგება შრომის უფლებების დაცვის საკითხს და ახორციელებს რეფორმებს ამ მიმართულებით. სახელმწიფო აქტიურ ნაბიჯებს დგამს შრომის უფლებების და შრომის უსაფრთხოების სტანდარტების განმტკიცებისთვის, რათა ქვეყანაში უზრუნველყოფილი იყოს დასაქმებულთათვის ღირსეული, სათანადო დონეზე დაცული  შრომის უფლებები  და უსაფრთხო / ჯანსაღი სამუშაო გარემო, რაც  წარმოადგენს ერთის მხრივ დასაქმებულთა შრომის პროდუქტიულობის ამაღლების და  მეორეს მხრივ, ქვეყნის სოციალური-ეკონომიკური ეფექტიანობის გაზრდის  საფუძველს. 
მადლობა მოგახსენებთ ყურადღებისთვის.

· 2016 წლის ოქტომბრის თვიდან შემოწმდა - 11 ობიექტი (ჯამში 2016 წელს შემოწმდა 188 ობიექტი);
· 2017 წელს შემოწმდა - 279 ობიექტი;
· 2018 შემოწმდა - 66 ობიექტი.
იძულებითი შრომისა და შრომითი  ექსპლუატაციის პრევენციის მიმართულებით:
· 2016 წლის ოქტომბრიდან შემოწმდა 11 კომპანია (ჯამში 2016 წელს შემოწმდა 99 კომპანია);
· 2017 წელს შემოწმდა 113 კომპანია;
· 2018 წელს შემოწმდა 123 კომპანია (წლის ბოლომდე დაგეგმილია ჯამში 152 კომპანიის შემოწმება).

